
Макалада, албетте, буга чейин миңдеген окумуштуулар 
кайрылган, ар тарабынан терең талдоого алынган, түрдүү пи-
кирлерди пайда кылган, ушул күнгө чейин, азыркы учурда да фи-
лософтордун, психологдордун, методисттердин, педагогдор-
дун, педтехнологдордун кызыгууларын, кайчы пикирлерин, та-
лаштарын жаратып келген ишмердүүлүк түшүнүгүн, анын 
инсандын калыптанышындагы жана өнүгүүсүндөгү ролун, 
маанисин, ордун, мазмунун, түрлөрүн, структурасын демокра-
тиялык коомдун активдүү мүчөсүнүн калыптануу жана өнү-
гүү муктаждыктарынын көз карашынан талдоо баяндалган. 
Инсандык калыптануунун жана өнүгүүнүн түрдүү мезгилде-
ринде ишмердүүлүктүн структурасынын өзгөрүп турушу, 
ошого жараша анын окуу ишмердүүлүгү, окуу таанып билүү 
ишмердүүлүгү, таанып билүү ишмердүүлүгү деп бөлүнүшү жө-
нүндө талдоолор келтирилди. Өзгөчө мектеп окуучуларына 
мүнөздүү болгон окуу таанып билүү ишмердүүлүгү, анын тү-
зүлүшү, компоненттери тууралуу автордун жеке көз караш-
тары берилди. Окуучу бир жагынан табияттагы мыйзам че-
немдиктерди өздөштүрүп жатса, экинчи жагынан ал инсан 
катары калыптануу жана өнүгүү процессин камтып жаткан-
дыгы ачык көрсөтүлөт. 

Негизги сөздөр: ишмердүүлүк, окуу ишмердүүлүгү, мо-
тив, план, максат, процесс, көзөмөл, натыйжа, каражат. 

В данной статье дается общирный анализ понятию дея-
тельность, которое до сих пор является предметов обсужде-
ния ученых психологов, философов, педагогов, методистов, 
технологов, вызывающее различные взгляды, интересы, споры, 
касательно места, роли и значения данного вида деятельности 
в становлении и развитии личности человека, с позиции фор-
мирования будущего поколения демократического общества. 
Также приводится анализ изменения в структуре деятельнос-
ти на разных периодах становления и развития личности, ко-
торые в соответствии с этим носят различные названия – 
учебная деятельность, учебно-познавательная деятельность, 
познавательная деятельность. Автором приводится особый 
взгляд на понятие учебная познавательная деятельность, ха-
рактерная для детей школьного возраста, которая имеет свои 
особые компоненты и структуру. Четко выделяется роль дан-
ного вида деятельности в формировании детской личности, с 
одной стороны, она способствует приобретению знаний и на-
выков по учебным предметам, с другой - формирование и ста-
новление ребенка как личности. 

Ключевые слова: деятельность, учебная деятельность, 
мотив, план, цель, процесс, контроль, результат, средства. 

This article provides a general analysis of the concept of acti-
vity, which is still the subject of discussion of scientists, psycholo-
gists, philosophers, teachers, methodologists, technologists, cau-

sing various views, interests, disputes regarding the place, role and 
significance of this type of activity in the formation and development 
of human personality, from the standpoint of forming the future ge-
neration of a democratic society. It also provides an analysis of 
changes in the structure of activity at different periods of formation 
and development of the personality, which, in accordance with this, 
bear various names - educational activity, educational and cogniti-
ve activity, cognitive activity. The author provides a special look at 
the concept educational cognitive activity, characteristic of school-
age children, which has its own special components and structure. 
The role of this type of activity in the formation of a child's persona-
lity is clearly distinguished, on the one hand, it contributes to the 
acquisition of knowledge and skills in academic subjects, on the 
other, the formation and formation of a child as a person. 

Key words: activity, educational activity, motive, plan, goal, 
process, control, result, means. 

Адам өзүнүн жашоосунда курчап турган дүйнөгө 
түрдүү формада мамиле кылат. Ал ишмердүүлүк деп 
аталат. 

Ишмердүүлүк – бул субъекттин объект менен аң-
сезимдүү активдүү өз ара аракеттенүү процесси, мын-
да субъект объектке кандайдыр бир максатты көздөп 
таасир этип, өз мүдөөсүнө жетүү менен, өзүнүн кайсы 
бир муктаждыктарын канааттандырат. Ишмердүүлүк 
өзүнө төрт компонентти камтыйт: 1. Максат. 2. Про-
цесс. 3. Каражат. 4. Жыйынтык.  

Ар кандай ишмердүүлүктүн багытын анын мак-
саты аныктап турат. Анык бир максат болбосо, анда 
эң оболу жыйынтык болбойт. Максатка жараша про-
цесс пландаштырылат. Анткени, ар бир максаттын 
бийиктигине карата кадамдары аныкталат. Ал кадам-
дардын саны ар кандай болушу мүмкүн. Кадамдар, өз 
кезегинде каражаттарды талап кылат. Андыктан, же-
тишерлик каражат болбосо, анда максат ишке ашпайт. 
Бул төрт түзүүчүнүн арасында максат эң башкы ком-
понент. Ал процессти, каражатты жана жыйынтыкты 
аныктайт. 

Ишмердүүлүк өзүнүн табиятына жараша практи-
калык, эстетикалык, оюн, таанып билүү (Леонтьев бо-
юнча) ж.б. бөлүнөт. Биз бул изилдөөбүздө таанып би-
лүү ишмердүүлүгүнө токтолобуз. 

Таанып билүү ишмердүүлүгү – бул жыйынты-
гында реалдуу дүйнөдөгү объектинин сапаттары жана 
касиеттери, байланыштары, катыштары жана закон-

дору жөнүндө маалыматка ээ кылуучу ишмердүүлүк 
[4]. Таанып билүү ишмердүүлүгү коомдун өнүгүүсүн-
дө пайда болгон продуктуларды индивидуум тарабы-
нан жыйноо жана өздөштүрүү процесси. Ал белгилүү 
билимдерди эс тутумга жыйноого багытталбайт, тес-
керисинче, билимдердин, билгичтиктердин жана көн-
дүмдөрдүн өздөштүрүлүшүнө багытталып, улам та-
таалдануу кыймылында окуучулардын руханий күчүн 
өнүктүрүүгө, таанып билүүдө бийик денгээлдерге кө-
төрүлүүгө, чындык тууралуу реалдуу элестетүүгө то-
лугураак жана тереңирээк ээ болууга көмөктөшөт [5]. 

Окуучулардын таанып билүү ишмердүүлүгү, эре-
же катары, окуу-таанып билүү формасында өтөт [1]. 

Окуу ишмердүүлүгү дегенде психологдор окуу-
чулардын предмет жана аны менен байланышкан ма-
селелерди чечүүнүн жалпы ыкмалары жөнүндө тео-
риялык билимдерге ээ болууга багытталган ишмер-
дүүлүгүн түшүнүшөт. Алсак, психолог Л.С. Выготс-
кий көптөгөн изилдөөлөрүнүн натыйжасында мындай 
пикирге келген: “Окуучу чындап ишке киришип кети-
ши үчүн окуу ишмердүүлүгүнүн жүрүшүндө коюлган 
маселелер ага түшүнүктүү эле болбостон, ошондой 
эле, алар окуучу тарабынан кабыл алынышы керек же 
окуучу үчүн мааниге ээ болуп, анын тажрыйбаларын-
да орун алышы абзел. Өнүгүүчү өзгөчөлүктөр бул 
окуучулардын физикалык, таанып билүүчүлүк, адеп-
ахлактык жөндөмдүүлүктөрүн алардын өздөрүнүн 
потенциалдык мүмкүнчүлүктөрүн пайдалануу жолу 
менен өнүктүрүү” [3]. 

Окуу ишмердүүлүгү окуу-таанып билүү ишмер-
дүүлүгүнө караганда кенен түшүнүк, анткени окуу 
процессинин жүрүшүндө таанып билүү эле эмес, 
ошондой эле машыктыруучу мүнөздөгү аракеттер да 
колдонулат. Ошол эле учурда таанып билүү ишмер-
дүүлүгү жогорудагы экөөнө караганда кенен түшү-
нүк, анткени таанып билүү окуу максатында эле эмес, 
ошондой эле илимде жаңылык ачуу үчүн да ишке 
ашырылат [8]. 

Окуу-таанып билүү ишмердүүлүгүнүн негизги 
түзүүчүлөрүн, мүнөздүү белгилерин карайлы. 

Аталган ишмердүүлүк түрүнүн субъекти деп 
окуучуну, ал эми объекти деп, мугалим аркылуу бери-
лүүчү социомаданий тажрыйбаны атайбыз. Ал эми 
субъектинин объектке болгон таасир этүү процесси 
катары окуу-таанып билүү процессин түшүнөбүз. 

Окуу-таанып билүү ишмердүүлүгү, башка иш-
мердүүлүктөр сыяктуу эле, субъективдүүлүгү, актив-
дүүлүгү, предметтүүлүгү, максаттык багыттуулугу, 
аң-сезимдүүлүгү менен мүнөздөлөт. 

Окуу-таанып билүү ишмердүүлүгүнүн субъек-
тивдүүлүгүнүн өзгөчөлүгү - ишмердүүлүктүн бул тү-
рүнүн окуучулар тарабынан ишке ашырылышында. 
Окуу-таанып билүү ишмердүүлүгүнүн пландаштыры-
лышы жана уюштурулушу мугалим тарабынан багыт-
талат жана көзөмөлдөнөт. 

Активдүүлүк ишмердүүлүктүн маанилүү мүнөз-
дөмөсү болгондуктан, окуу-таанып билүү ишмердүү-
лүгү окуучулардын активдүүлүгүсүз өтпөйт. Бул 
пландагы өзгөчөлүк, окуу-таанып билүү ишмердүү-
лүгүнүн мугалим тарабынан активдештирүүгө болгон 
муктаждыгы. Ошондуктан, мугалимдин максаты – 
жөн гана окуучуларга билим, билгичтик жана көн-
дүмдү өткөрүп берүү эмес, алардын татаал таанып би-
лүү процессине жетекчилик кылуу эсептелет. 

Окуу-таанып билүү ишмердүүлүгүнүн пред-
меттүүлүгүнүн өзгөчөлүгүн карайлы.  

Педагогдун ишмердүүлүгү социомаданий таж-
рыйбаны келечек муундарга өткөрүүгө, маалыматтар-
дын окуучулар тарабынан өздөштүрүлүшүн уюшту-
рууга, ал эми окуучунун ишмердүүлүгү ошол таж-
рыйбаны ийгиликтүү өздөштүрүүгө багытталат [4]. 
Ошентип, мугалим тарабынан берилүүчү тажрыйба-
нын өзү, же ал тажрыйбанын өздөштүрүлүшү: сис-
темдүү билимдердин өздөштүрүлүшү, аракеттердин 
жалпыланган ыкмалары, алардын түрдүү кырдаалдар-
да адекваттуу жана чыгармачылык менен колдонулу-
шу - окуу-таанып билүү ишмердүүлүгүнүн предмети 
болуп саналат. Мындан сырткары, окуу ишмердүүлү-
гүндө окуучу өнүккөндүктөн, окуучу өзү да окуу-таа-
нып билүү ишмердүүлүгүнүн предмети болуп эсеп-
телет. 

Окуу-таанып билүү ишмердүүлүгүнүн максатка 
багыттуулугунун өзгөчөлүгү – педагогикалык про-
цессте максат сырттан коюлуп, коомдук зарыл талап-
тарга жооп берип жаткандыгында. Мында эң оболу, 
окуучунун жеке суроо-талабына, керектөөлөрүнө, 
муктаждыктарына төп келиши керек. 

Дагы бир белгилей кетчү нерсе, окуучунун таа-
нып билүү ишмердүүлүгү анын ички жана сырткы 
абалы, ал аткарып жаткан ишмердүүлүккө жана ага 
болгон муктаждыгына канчалык дал келерин туюн-
туп турат. Окуу жана аны менен кошо окуу-таанып 
билүү ишмердүүлүгүнө болгон муктаждык инсандын 
үйрөнүп жаткан предметине таандык болгон билим-
дерди, билгичтиктерди жана көндүмдөрдү алууга, 
окуу предмети боюнча объектилердин жана предмет-
тердин пайда болушу, өнүгүшү менен байланышкан 
закондорду өздөштүрүүгө умтулуусун туюнтат [4]. 

Окуу-таанып билүү ишмердүүлүгүн мүнөздөп 
жатып, анын структурасына кайрылбай коюуга бол-
бойт. Окуу-таанып билүү процессиндеги ишмердүү-
лүктүн стурктурасын карайлы. 

Мотив. Эгерде ишмердүүлүк окуучунун инсаны 
үчүн мааниге ээ болбосо, эгерде анын коом үчүн за-
рылдыгы аң-сезимдүү таанылбаса, анда ал окуучунун 
өнүгүүсүнө таасир бере албайт. Ошондуктан окуутаа-
нып билүү процессин уюштурууда мугалим тарабы-
нан коюлган максаттар окуучунун ички сезимдерин 
ойготуп, ички умтулууну пайда кылып, ишмердүү-
лүккө киришүүнү мотивациялай алгандай болушу за-

рыл. Аталган баштапкы компонент, бүтүндөй окуу 
процессинин башынан аягына чейин, анын акыркы 
натыйжаларын ийгиликтүү алууну шарттайт. Төмөн-
дөгүлөр окуу-таанып билүү ишмердүүлүгүнүн конк-
реттүү мотивдери болушу мүмкүн: кызыгуу, мактоого 
ээ болууга умтулуу, ийгиликсиздик үчүн жазалануу-
дан коркуу ж.б. Д.Б. Элькониндин пикиринде, окуу 
ишмердүүлүгүнө “адекваттуу мотивдер аркылуу 
түрткү берүү керек. Алар: аракеттердин жалпыланган 
ыкмасына ээ болууга умтулуу мотиви, же жөнөкөйлө-
түп айтканда, жеке өсүүгө умтулуу мотиви, өркүндөө-
гө умтулуу мотиви болушу ыктымал” [8]. Мектеп 
окуучусунун окуу-таанып билүү ишмердүүлүгүнүн 
басымдуулук кылган мотиви болуп, окуу-таанып би-
лүү кызыкчылыгы, окуу ишмердүүлүгү таанып билүү 
үчүн, билимдердин, билгичтиктердин жана көндүм-
дөрдүн системасына ээ болуу деп эсептелет. Бул 
учурда окуу-таанып билүү ишмердүүлүгүнүн субъек-
тивдүүлүк жана предметтик жактары дал келип, ал 
ишмердүүлүк коомдук жана инсандык зор мааниге 
болот [1]. Так мына ушул үчүн окуу-таанып билүү 
кызыкчылыгы окуу ишмердүүлүгүндөгү борбордук 
ролду ойноп, башка мотивдерге караганда окуу иш-
мердүүлүгүнүн толук баалуу ишке ашырылышын 
камсыздайт. 

Максат. Окуу-таанып билүү ишмердүүлүгүнүн 
структурасындагы дагы бир маанилүү, анын аң-се-
зимдүүлүгүн бекемдеген компонент болуп максат 
эсептелет: “Муктаждыкты түшүнүү – көрүнүп турган 
белгилүү натыйжа - окуу ишмердүүлүгүнүн максаты 
болуп калат” [3]. Окуу-таанып билүү ишмердүүлүгү-
нүн максаты мугалим тарабынан коюлса да, субъек-
тивдүү болсо да, окуучу үчүн ал инсан тарабынан кай-
ра иштелип чыккан, ушул инсандын муктаждыктары 
аркылуу аныкталат. Ошентип, окуучунун окуу-таа-
нып билүү ишмердүүлүгү билим берүү процессинин 
багыттоочуларынын бири болуп эсептелет. Бул баш-
кы максат. 

План. Башкы максат, өз кезегинде бир катар ара-
лыктагы максаттарга ажыратылат. Алар убакыттын 
өтүшү менен пайда болот жана белгилүү бир шарттар 
түзүлгөндө, зарыл каражаттар чегерилгенде гана иш-
ке ашырылат. Ар бир максаттын конкреттүү шарттар 
менен аныкталышы, биринин артынан бири келүүчү 
маселелерди пайда кылат. Алардын ар бирин, эгерде 
ал аткарылып жаткан иштин эффективдүүлүгүн көз-
дөсө, анда ал өз кезегинде субъект катары аларды че-
чиши керек. Жеке максаттар жана тиешелүү милдет-
тер ишмердүүлүктү аткаруу процессинде эле эмес, 
ошондой эле кандайдыр бир аракеттерди жасоо алд-
ындагы түшүнүү учурунда да пайда болушу мүмкүн. 
Анда пайда болгон маселелердин топтому ишмердүү-
лүктүн, жекече алганда окуу-таанып билүү ишмер-
дүүлүгүнүн планын түзүп калат. 

Кыймыл. Ар бир маселенин чечилиши субъек-

тиден тиешелүү иш-аракеттерди аткарууну талап кы-
лат. Окуу-таанып билүү процессинде окуучу, мисалы, 
мындай аракеттерди аткарат: мугалимдин баяндама-
сын угат, окуулукту жана кошумча адабияттарды 
окуйт, эксперименталдык тапшырмаларды аткарат 
ж.б. Аракет да ишмердүүлүк сыяктуу эле структурага 
ээ: максат, мотив, объект, иш-аракетти ишке ашыруу-
чу амалдардын анык бир топтому [6]. Окуу процесси-
нин алкагында окуучу анык бир окуу милдеттерин ат-
карган сыяктуу эле иш-аракеттерди жасайт. Окуу про-
цесси ушундай милдеттердин жыйындысы катары 
туюнтулат. Окуу милдети предметтик маселе менен 
окуу максаттарынын синтези болуп эсептелет. Бир 
эле предметтик маселе бир нече конкреттүү окуу мак-
саттарына жеткен сыяктуу кызмат кылышы мүмкүн. 
Ошондой эле бир нече окуу маселелеринин компо-
ненти болушу ыктымал. Ошол эле мезгилде бул же 
тигил конкреттүү максат бир нече окуу маселелери-
нин чечилиши менен ишке ашырылышы мүмкүн. 
Тапшырмалар окуучулардын окуу ишмердүүлүгүнүн 
максаттарын түшүнүүгө жардам бериши мүмкүн. Ал 
эми бул өз кезегинде жагымдуу мотивдердин калып-
танышына олуттуу таасир берет. 

Натыйжаларды көзөмөлдөө, текшерүү жана 
аракеттерди түзөтүү. Окуу-таанып билүү ишмердүү-
лүгүнүн дагы бир звеносу – бул контролдоо-баалоо 
бөлүгү. Ал окуу маселелеринин аткарылышын көзө-
мөлдөөнү жана аларды чечүүнүн жалпы ыкмасын өз-
дөштүрүүнү баалоону өз ичине камтыйт. Аталган 
этапта окуучунун ишмердүүлүгү окуу маселелеринин 
жардамында уюштурулушу мүмкүн, мисалы: айткы-
лачы, бул маселени чечүүдө кайсы билимдерди пай-
даландыңар, табылган чечимди башка ыкма менен 
текшергиле. Окуучулар тарабынан окуу-таанып би-
лүү ишмердүүлүгүн рефлексиялоо жана башкаруу ты-
кандыкка жана өз алдынчалыкка тарбиялайт. Өзүн-
өзү көзөмөлдөө өзүнүн аракеттеринин натыйжалуу-
лугун билүү аркылуу ишке ашышы мүмкүн, албетте, 
окуучу аракеттеринин туура же туура эмес аткарыл-
гандыгын түшүнсө. Ата мекендик психологдордун 
эмгектеринде окуучулардын өздөрүнүн аракеттери-
нин жыйынтыктарын өздөрү баалоосуна өзгөчө көңүл 
бурулат. Өзүн өзү баалоо окуучулардын жеке ишмер-
дүүлүктөрүн жана айрым аракеттерин анализдөөнүн 
негизинде ишке ашырылат. Бул компоненттин маани-
лүү жыйынтыгы болуп окуучунун ишмердүүлүгүн тү-
зүп турган аракеттерин түзөтүүсү эсептелет [2]. 

Окуу-таанып билүү ишмердүүлүгүнүн жыйын-
тыгында субъект бул же тигил окуу предметтерди 
үйрөнүүнүн натыйжасында билимдерге жана көндүм-
дөргө ээ болуу менен, ал психогендик, биогендик, со-
циогендик жактан өнүгүп, үзгүлтүксүз билим алуу ке-
ректигин түшүнгөн инсанга айланат.  

Мына ошондуктан окуу таанып билүү ишмер-
дүүлүгүнүн табиятына жана аткарган эки функция-

сына жараша өзгөчөлүктөрүн эске алып, төмөндөгү-
дөй структурага келсек болот: 

1. Мотивациялык-ориентациялык этабы. 
2. Операционалдык-таанып билүү этабы. 
3. Контролдук-баалоо этабы. 
Ар бирине кыскача токтоло кетели. 
Мотивациялык-ориентациялык этапта муга-

лим программалык материалды окуучунун турмуш-
тук практикасы менен байланыштырып, аларга 
ориентация алганга мүмкүнчүлүк берет. Мурда прог-
раммадагы материалды түшүнүп, аны колдонууга 
ылайыкталган көнүгүүлөр берилип келген. Ошондук-
тан окуучу “бул теманы биз өткөн эмеспиз” деген 
жоопту айтар эле. Тагыраак айтканда, окуучу өзүнүн 
өнүгүүсүнүн актуалдуу аймагын тактап, жакынкы 
өнүгүү аймагына [3] өтүүнүн керектигин ушул жерде 
түшүнүшү керек. Эгерде аны түшүнбөй калса, анда 
окуучуда мотивация жаралбайт. Окуучуну жеке өзү-
нүн гана практикалык муктаждыгын чечүү кызыкты-
рат. Бул албетте, эгоизм эмес, анткени ар бир адам 
өзүнүн проблемасын чечмейин, өзгөнүн көйгөйүн че-
чүүгө кызыкпайт. Адам табияты ушундай экен. 

Операционалдык-таанып билүү этабында окуу-
чуда сунушталган материалга (билим, билгичтик, 
көндүм) карата күчтүү мотивация пайда болуп, ал өз-
дөштүрүүнү пландаштырууга киришет. Мугалим бер-
ген материалды угат, көрөт, туят. Аны ичинен кайта-
лайт. Түшүнүктөрдүн аныктамаларында камтылган 
касиеттерди кабыл алат. Натыйжада, ал маалыматты 
өздөштүрүп, билимге ээ болот. Алган билимин өзү-
нүн турмушундагы проблеманы чечүүгө колдонууга 
бет алат. Демек, алган билимин актуалдаштырат. 
Ошентип, алган билимдин негизинде окуучуда көн-
дүм пайда болот. 

Контролдоо-баалоо этабында окуучу алган би-
лимин канчалык туура колдонгондугун аңдайт. Кү-
түлгөн натыйжа менен реалдуу жыйынтык канчалык 
дал келерин салыштырат. Эгерде дал келбей калса, 
кетирилген ката издөөгө алынат. Ошентип, катанын 
же дал келбестиктин себеби аныкталат. Көнүгүүлөр 
кайрадан иштелет, бул жолу кетирилген катанын се-

бептери эске алынат. Натыйжада окуучу көндүмгө ээ 
болгондугуна ынанат. 

Жогоруда каралгандардын бардыгында окуу-
таанып билүү ишмердүүлүгү адамдын жашоосунун 
ажырагыс бөлүгү экендигин белгилейт. Ал өзүнө мү-
нөздүү белгилерге жана структурага ээ, аларды эске 
албай аны уюштурууга да, анын жыйынтыктарын тек-
шерүүгө да мүмкүн эместигин белгилейбиз. Билим 
алуунун бардык этаптарында окуу-таанып билүү иш-
мердүүлүгү калыптандыруучу жана өнүктүрүүчү күч-
кө ээ экендигин белгилей кетели. Өзгөчө жалпы би-
лим алууда, эң оболу окуу ишмердүүлүгүн калыптан-
дыруу маанилүү. Айрыкча, өз алдынча окуу ишмер-
дүүлүгүнүн натыйжасында алган билимди окуучу өз 
практикасында колдоно билгичтигин калыптандыруу 
өтө маанилүү. Мүмкүн бул, окуучунун бүтүндөй өмү-
рүнүн ийгиликтүүлүгүн аныктайт. Бирок окуу иш-
мердүүлүгүн калыптандыруу мугалимден башталары 
талашсыз. Андыктан ага чоң жоопкерчилик жүктө-
лөт. 

